
Вясёлы гоман жывой вясны.
 

 У Беларусi ў сакавiку стартуе 
агульнаеўрапейская кампанiя "Жывая 
вясна". Ужо чацвёрты год запар сумесна з 
жыхарамi ўсёй Еўропы беларусы назiраюць 
за прылётам вестуноў вясны — пералётных 
птушак. Каардынатар кампанii — 
грамадская арганiзацыя "Ахова птушак 
Бацькаўшчыны", паведамiў рэдакцыi 
спецыялiст па экалагiчнай адукацыi АПБ 
Руслан Шайкiн. 
 У якасцi вяшчальнiкаў вясны 
прапанаваны найбольш вядомыя i 
папулярныя вiды пералётных птушак, якiя 
добра вядомыя ўсiм людзям. Гэта белы 
бусел, вясковая ластаўка, звычайная 
зязюля i чорны свiргуль. Навiной аб тым, 
што вы ўбачылi першых пералётных птушак 
гэтых вiдаў, уласнымi назiраннямi можна 
падзялiцца на сайце www.sрringаlivе.nеt. Тут 
адлюстраваны назiраннi за птушкамi з усiх 
куткоў Еўропы. Чым больш паведамленняў 
— тым хутчэй кожная з краiн набывае на 
карце Еўропы больш насычаны аранжавы 
колер, якi сiмвалiзуе надыход жывой вясны. 
 Сёлета свае назiраннi можна таксама 
даслаць у выглядзе SMS-паведамленняў на 
кароткi нумар 0841. Паслуга даступная 
абанентам Vеlсоm (кошт 220 рублёў) i МТС 
(190 рублёў). Летась агульная колькасць 
паведамленняў аб птушках у рамках 
кампанii "Жывая вясна" склала больш за 40 
тысяч. Найбольшую актыўнасць праявiлi 
жыхары Мядзельскага раёна — iмi 
адзначана звыш 500 назiранняў. 
 Ужо сёння ў паўднёвых краiнах 
Еўропы пачаўся масавы прылёт птушак. Усе 
чатыры вiды, што сiмвалiзуюць надыход 
жывой вясны, адзначаны на Мальце, у Італii 
i Партугалii. Рухаецца вясна ўжо па Кiпры i 
Арменii. Першыя вестуны вясны прыляцелi 
ў Iспанiю i Францыю. Гэтымi днямi на 
тэрыторыю Гродзенскай i Брэсцкай 
абласцей прыляцелi першыя разведчыкi 
вясны — палявыя жаўрукi i шпакi. 

